
(əvvəli 1-ci səhifədə)

Dövlətimizin başçısı çıxışında 
Cənub Qaz Dəhlizi layihəsinə maraq 
göstərən dövlətlərin sayının getdikcə 
artması kimi mühüm bir məsələni də 
önə çəkib: “Azərbaycan Bosniya və 
Herseqovina, Xorvatiya və Monteneqro 
ilə Avropada enerji sahəsində 
əməkdaşlığın genişləndirilməsinə dair 
anlaşma memorandumu imzalayıb. 
Bunun nəticəsində biz Azərbaycanın 
enerji resurslarının nəqlinin 
şaxələndirilməsi üçün müasir və yeni 
infrastruktur şəbəkəsi yaradacağıq və 
mən həmin dövlətlərin nümayəndələrini 
də burada salamlayıram. İllik 
toplantılarımızda iştirak edən 
qonaqlarımızın sayı artır. Mənə verilən 
məlumata görə, burada Macarıstan, 
Rumıniya, Serbiya, San-Marino və 
Türkmənistandan olan nümayəndələr 
iştirak edirlər və şadam ki, bu layihəyə 
maraq göstərən dövlətlərin sayı 
artmaqdadır”.

Azərbaycan Prezidenti 
çıxışında, həmçinin layihənin həyata 
keçirilməsində dünyanın aparıcı maliyyə 
qurumları - Dünya Bankı, Avropa 
Yenidənqurma və İnkişaf Bankı, Asiya 
İnkişaf Bankı və Avropa İnvestisiya 
Bankı tərəfindən fəallıq göstərildiyini, 
ümumi marağı əks etdirən, qarşılıqlı 
əhəmiyyət daşıyan Cənub Qaz Dəhlizi 
təşəbbüsünün ölkəmizin 1994-cü ildə 
təməli qoyulan enerji strategiyasının 
tərkib hissəsi olduğunu bildirib. 
Dövlət başçısı daha sonra xatırladıb 
ki, Azərbaycanın nəhəng “Azəri-
Çıraq-Günəşli” neft yatağı ilə bağlı 
beynəlxalq neft şirkətlərindən ibarət 
konsorsiumla   imzaladığı  müqavilə 
ölkəmizin beynəlxalq enerji şirkətləri ilə 
əməldaşlığının başlanğıcı idi. Bununla 
da Azərbaycan öz təbii resurslarını 
beynəlxalq əməkdaşlıq üçün əlçatan 
etdi. İlk dəfə beynəlxalq sərmayələr 
Xəzər dənizinə yatırıldı və  1994-
cü il əslində, Azərbaycanın inkişafı 
baxımından da dönüş nöqtəsi oldu: 
“Azərbaycan o zaman yalnız üç il idi 
ki, gənc müstəqil dövlət idi və iqtisadi 
vəziyyət çox çətin idi. Ölkəni xarici 
sərmayə üçün açaraq biz milyardlarla 
dollarlıq sərmayə cəlb edə bildik. 
On minlərlə yeni iş yerləri açdıq, 
Azərbaycanın münbit sərmayə mühitinə 
malik dövlət olduğunu nümayiş etdirdik. 
Bunun nəticəsində neftdən gələn 
gəlirləri iqtisadiyyatın şaxələndirilməsi 
və müasir infrastrukturun yaradılmasına 
yönəltdik. Bu gün isə biz artıq qeyri-
neft sektorunun inkişafına diqqət 
yetiririk. Bu, bizim üçün prioritetdir. 
Ancaq enerji sektoru bundan sonra da 
Azərbaycanın iqtisadiyyatının aparıcı 
sahəsi və regional əməkdaşlığın mühüm 
komponentlərindən biri olacaq”.

Cənub Qaz Dəhlizi Xəzərin 
Azərbaycan sektorundakı “Şahdəniz” 

yatağının işlənməsinin ikinci mərhələsi 
çərçivəsində əldə olunan, daha sonra 
isə digər perspektiv yataqlardan 
çıxarılan qazı Avropa ölkələrinə 
çatdıracaq. Yeri gəlmişkən, xatırladaq 
ki, 1996-cı ildə “Şahdəniz” qaz yatağı 
ilə bağlı imzalanan müqaviləyə əsasən 
həmin yataq Cənub Qaz Dəhlizinin 
əsas resurs mənbəyidir. Şübhəsiz ki, 
dövlət başçısının toplantıda qeyd etdiyi 
kimi, bu, yeganə mənbə olmayacaq.  
“Şahdəniz”in təbii ehtiyatları artıq hasil 
və ixrac olunur.

Prezident  toplantıda ölkəmizin 
zəngin təbii qaz ehtiyatlarına malik 
olduğunu, təsdiqlənmiş  ehtiyatların 
2,6 trilyon kubmetr təşkil etdiyini, 
“Şahdəniz”lə bərabər,  gələcəkdə 
“Abşeron”, “Ümid” və “Babək” yataqları 
hesabına daha yüksək nəticələrin qeydə 
alınacağını da diqqətə çatdırıb.   

Dövlətimizin başçısı çıxışında 
vurğulayıb ki, Azərbaycan yenidən 
müstəqilliyə qovuşduğu ilk illərdə əsas 
məqsəd enerji resurslarının nəqlinin 
şaxələndirilməsi və bunun üçün müasir 
infrastrukturun yaradılması idi. Bu 
baxımdan 1990-cı illərin sonunda Xəzər 
və Qara dənizləri birləşdirən Bakı-Supsa 
neft kəmərinin istifadəyə verilməsi enerji 
resurslarının nəqli və şaxələndirilməsi 
baxımından vacib məsələ idi. Daha 
sonra 2006-cı ildə Bakı-Tbilisi-Ceyhan 
kəməri istifadəyə verildi. Bu, tarixi 
hadisə idi. Belə bir nəhəng layihə 
sayəsində şirkətlər daha çox sərmayə 
qoymaq və daha çox neft çıxarmaq 
imkanı qazandılar. Azərbaycan isə ixracı 
mümkün qədər artırdı  və hazırda Bakı-
Tbilisi-Ceyhan vasitəsilə digər ölkələrə   
neft nəql edir.

Cənub Qaz Dəhlizi layihəsi 
Azərbaycanı enerji ixrac edən dövlət 
olmaqla yanaşı, həm də qaz nəqlini 
gerçəkləşdirən və tranzit ölkə kimi 
tanıdır. Eyni zamanda, bu layihənin 
həyata keçirilməsi regionun və 
Avropanın enerji təhlükəsizliyinin təmin 
edilməsində ölkəmizə böyük nüfuz 
qazandırır. Dövlətlər və xalqlar arasında 
qarşılıqlı əməkdaşlığın, işgüzar 
əlaqələrin inkişafına, regionda sabitliyin 
təmin olunmasına ciddi təsir göstərir. 

Sözügedən layihənin əhəmiyyətini 
artıran səbəblərdən biri də layihədə 
iştirak edən bütün ölkələrin, şirkətlərin 
mənfəət əldə etməsi, yeni iş yerlərinin 
yaradılması  və insanların rifahının 
yüksəlməsinə pozitiv təsir göstərməsi ilə 
bağlıdır.  

Toplantıda respublikamızın Cənub 
Qaz Dəhlizi layihəsindən əvvəlki 
vəziyyətinə də toxunulub. Bildirilib ki, 
Azərbaycan hazırda neft ehtiyatlarının 
nəqli baxımından vacib tranzit ölkədir. 
Buna görə də Azərbaycanın regiondakı 
rolu getdikcə artır. Belə bir şərait isə 
2007-ci ildə Bakı-Tbilisi-Ərzurum qaz 
kəmərinin açılışı ilə yaranıb və ilk 

dəfə olaraq respublikamız beynəlxalq 
bazarlara təbii qaz nəql edən dövlətə 
çevrilib. 

Bu gün barəsində danışılan dəhlizin 
əhəmiyyətli hissəsi olan Cənubi Qafqaz 
Boru Kəmərinin Genişləndirilməsi 
(CQBKG)  layihəsi üzrə Azərbaycan 
və Gürcüstan ərazisindəki qurğular və 
boru kəməri ixrac qaz həcmlərini daşıyır. 
Ötən il CQBKG üzrə işlər Azərbaycan 
və Gürcüstanda boru kəməri marşrutu 
boyunca uğurla davam edib. İki ölkə 
ərazisində Türkiyəyə ilk kommersiya 
məqsədli qaz çatdırmaları üçün nəzərdə 
tutulmuş bütün infrastruktur plana 
uyğun şəkildə iyunun 30-da başlamış 
ixrac əməliyyatları üçün hazır vəziyyətə 
gətirilib. Hazırda boru kəməri vasitəsilə 
Türkiyəyə kommersiya daşımaları 
həyata keçirilir.

Cənub Qaz Dəhlizinin seqmentləri 
sırasında TANAP və TAP layihələri də 
üstünlük  təşkil edir. Bu boru kəmərləri 
zənciri Xəzər dənizinin Azərbaycan 
sektorundakı “Şahdəniz-2” yatağından 
hasil olunan təbii qazı Türkiyəyə çatdırır 
və həmin ölkədən isə Avropaya nəql 
edəcək. 

Ötən il mayın 29-da Səngəçal 
terminalında Cənub Qaz Dəhlizinin 
rəsmi açılış mərasimi keçirilib və 
Azərbaycan təbii qazı Cənub Qaz 
Dəhlizi sisteminə vurulub. İyunun 12-də 
isə Türkiyənin Əskişəhər şəhərində 
TANAP qaz kəməri istifadəyə verilib. 
Türkiyəyə ilk qaz həcmlərinin nəqli 
planlaşdırıldığı kimi, iyunun 30-da 
başlayıb. TANAP boru kəməri ilə 
bu vaxtadək Türkiyəyə 1,1 milyard 
kubmetrdən çox Azərbaycan təbii 
qazı nəql olunub. Bu həcm cari ildə 
2 milyard kubmetrə, 2020-ci ildə 4 
milyard kubmetrə və 2021-ci ildə isə 6 
milyard kubmetrə çatdırılacaq. TANAP-
ın Avropaya qaz nəqlini nəzərdə tutan 
ikinci fazası üzrə boru kəməri bu il 
TAP boru kəmərinə birləşmək üçün 
hazır olacaq. Azərbaycan təbii qazının 
Avropaya nəqli 2020-ci ildə nəzərdə 
tutulur.

Avropa Komissiyasının büdcə 
və insan resursları üzrə komissarı 
Günter Ottinger fevralın 20-də Bakıda 
keçirilən Cənub Qaz Dəhlizi Məşvərət 
Şurası çərçivəsində nazirlərin beşinci 
toplantısındakı çıxışında deyib ki, 
Azərbaycan qazının yaxın gələcəkdə 
Avropa İttifaqına çatmasını səbirsizliklə 
gözləyirik.

2019-cu ilin Cənub Qaz Dəhlizi 
layihəsinin qalan hissələrinin 
maliyyələşməsi baxımından əhəmiyyətli 
il olacağını deyən G.Ottinger bildirib: 
“Azərbaycan qazı TANAP vasitəsilə 
artıq buradan Türkiyəyə nəql edilir. Biz 
Azərbaycan qazının yaxın gələcəkdə, - 
ümidvarıq ki, gələn il, - Avropa İttifaqına 
çatmasını səbirsizliklə gözləyirik. Avropa 
İttifaqı Cənub Qaz Dəhlizi layihəsinin 
mümkün qədər tez tamamlanması üçün 
əlindən gələni edəcək”.

“Bu dəhliz strateji əhəmiyyətə 
malikdir, çünki o, təkcə təchizat 
marşrutlarının deyil, həm də təchizat 
mənbələrinin şaxələndirilməsinə imkan 
verəcək. Təchizat mənbələri deyəndə 
“Şimal axını 2” və ya “Türk axını”, yeni 
mənbələr deyəndə isə Cənub Qaz 
Dəhlizi - Azərbaycan və Avropa İttifaqı 
nəzərdə tutulur. Gələcəkdə təchizat 
səviyyəsinin təhlükəsizliyini əhəmiyyətli 
dərəcədə inkişaf etdirmək üçün hər iki 
element bərabər şəkildə vacibdir”, - 
deyə G.Ottinger əlavə edib.

Vaqif BAYRAMOV,  
“Xalq qəzeti” 

Avropa Gənclərinin Yay Olimpiya Festivalının 
talismanları – Cırtdan və Bəbirin təqdimatı

 � Bu il iyulun 21-dən 27-dək Bakıda keçiriləcək Avropa 
Gənclərinin Yay Olimpiya Festivalının başlanmasına 150 gün 
qalması münasibətilə bu mötəbər idman yarışının talismanları olan 
Cırtdan və Bəbir ictimaiyyətə təqdim edilib.

Gənclər və İdman Nazirliyinin mətbuat 
xidmətindən bildiriblər ki, “Kiçicik” 
mənasını daşıyan balaca oğlan Cırtdan 
ölkəmizdə uşaqların ən populyar nağıl 
personajıdır. Həmyaşıdlarından boyda 
balaca olmasına baxmayaraq, Cırtdan milli 
özünəməxsusluğu, dərrakəsi, hazırca-
vablığı, mübarizliyi, cəsarəti və mərdliyi 
ilə seçilir. Cırtdanla bağlı ən məşhur 
nağılların birində o, cəsarəti və zəkası ilə 
Divi aldadaraq özünü və dostlarını xilas 
edir. Bununla da gənc və balaca olmasına 
baxmayaraq, qorxmaz qəhrəman olduğu-
nu sübut edir.

Qafqaz bəbiri isə Azərbaycanın 
füsunkar təbiətinin zənginliyini təşviq və 
təbliğ edir. Qafqaz bəbiri Azərbaycan fa-
unasında ən yaxşı tanınan və haqqında 
geniş məlumat olan heyvan növlərindən 
biridir. Azərbaycan mifologiyasında 
bəbirin şəklinə tez-tez rast gəlmək müm-
kündür. Bu heyvan təbii gözəllik, güc, 
qorxmazlıq və sürəti təcəssüm etdirir. 

Əvvəllər Qafqazda geniş yayılmış bəbir 
nəsli hazırda tükənmək üzrədir. Buna 
görə də nəinki Azərbaycanda, eləcə 
də regionda qorunan əsas cinslərdən 
biridir. Dünya Vəhşi Təbiət Fondunun 
məlumatına görə, Azərbaycanda Qafqaz 
bəbirinin sayı 15-dən də aşağıdır. 2014-
cü ildə IDEA İctimai Birliyi və bəbirlərin 
qorunması ilə məşğul olan beynəlxalq 
“Pantera” təşkilatı arasında əməkdaşlığa 
dair Anlaşma Memorandumu imzalanıb. 
Memoranduma əsasən, Azərbaycanda 
bəbirlərin yaşayış şəraitinin 
qiymətləndirilməsi və bu heyvanların 
qorunması məqsədilə xüsusi monitorinq 
proqramı hazırlanıb.

Azərbaycan təbiətinin və mədəni 
irsinin rəmzləri kimi, Avropa Gənclərinin 
Yay Olimpiya Festivalının rəsmi talisman-
ları olan Cırtdan və Bəbir ölkəmizin şanlı 
tarixini və zəngin ənənələrini əks etdirir. 
Talismanlar 25 illik ənənəsi olan çox-
növlü mötəbər idman yarışında - Avropa 

Gənclərinin Yay Olimpiya Festivalında 
idmançıları qələbələrə ilhamlandıracaq, 
azarkeşlərə xoş anlar bəxş edəcəklər. 

“Zirvələrə hazırıq” devizi altında 
keçiriləcək Avropa Gənclərinin Yay 
Olimpiya Festivalı Bakıda ilk addımlarını 
atacaq idmançıların gələcək karyeraların-
da həlledici mərhələ olacaq, gənc idman 
ulduzlarını bütün dünyaya tanıdacaq.

AZƏRTAC

Küveytin milli bayramı qeyd edilib
 � Fevralın 21-də Küveytin 

Azərbaycandakı səfirliyi 
ölkənin milli bayramı – Dövlət 
müstəqilliyinin 58-ci ildönümü 
münasibətilə rəsmi qəbul təşkil 
edib.

Hər iki ölkənin dövlət himnləri 
səsləndirildikdən sonra səfir Səud 
Əbdüləziz Məhəmməd əl-Şəmlan əl-
Rumi çıxış edərək tədbirin, eyni zaman-
da, Küveyt Dövlətinin azad edilməsinin 
28-ci ildönümünə həsr olunduğunu 
bildirib. Səfir ölkəsinin inkişaf yolundan 
danışıb, iqtisadi və mədəni sahələrdə 
böyük tərəqqiyə nail olunduğunu vurğu-
layıb.

Diplomat dost ölkələr olan Küveyt 
ilə Azərbaycan arasında gündən-günə 
genişlənən əlaqələrdən məmnunluğunu 
bildirərək deyib ki, qarşılıqlı səfərlər, 
yüksək səviyyəli görüşlər ikitərəfli 
münasibətlərin daha sürətlə inkişafına 
əlverişli zəmin yaradır. O bildirib ki, 
ölkələrimiz arasında imzalanmış sazişlər 
ticarət, investisiya, turizm və mədəniyyət 
sahələrində səmərəli əməkdaşlığın 
genişlənməsinə töhfə verir. 

Səfir vurğulayıb ki, ötən il Küveytdən 
Azərbaycana 29 min turist gəlib. Bu, 
2017-ci illə müqayisədə 2 dəfə çoxdur. 
Hazırda ölkələrimiz arasında həftədə 4 
reys həyata keçirilir və bu ilin aprelindən 
Küveyt Hava Yolları Şirkətinin də birba-

şa aviareyslərinin açılması gözlənilir.
Mədəniyyət naziri Əbülfəs Qarayev 

əlamətdar gün münasibətilə Küveyt 
xalqını Azərbaycan Prezidenti və 
hökuməti adından təbrik edib. Nazir 
qeyd edib ki, son zamanlar Azərbaycan 
ilə Küveyt arasında müxtəlif sahələri 
əhatə edən əlaqələr uğurla inkişaf edir. 
Ölkələrimiz arasında siyasi, iqtisadi 
əlaqələrin yüksək səviyyədə olduğu-
nu vurğulayan Əbülfəs Qarayev dost 
ölkənin Azərbaycan ilə ikitərəfli formatda 
və beynəlxalq səviyyədə əməkdaşlıq 
etdiyini söyləyib.

Nazir deyib ki, Küveytin Azərbaycan-
Ermənistan, Dağlıq Qarabağ 
münaqişəsi ilə bağlı ölkəmizin möv-
qeyini daim dəstəkləməsi Azərbaycan 

dövləti tərəfindən yüksək qiymətləndirilir. 
İki ölkə arasında iqtisadi, turizm, 
mədəniyyət, ticarət və digər sahələrdə 
əməkdaşlıq getdikcə genişlənir. 2016-
cı ildə ölkələrimiz arasında hava 
əlaqəsi haqqında hökumətlərarası 
sazişin imzalanması münasibətlərimizin 
getdikcə daha da möhkəmlənməsi və 
dərinləşdirilməsi istiqamətində atılmış 
mühüm addımdır. Bizim İslam dövrünə, 
mədəniyyətinə aid tarixi-mədəni irsi-
mizin qorunması istiqamətində birgə 
əməkdaşlığımız davam edir.

Qəbulda rəsmi şəxslər, Milli Məclisin 
deputatları, səfirlər, media təmsilçiləri, 
ictimaiyyət nümayəndələri iştirak ediblər.

AZƏRTAC

Bakıda Olimpiya mədəniyyəti və təhsil 
proqramının təqdimatı olub

 � Fevralın 21-də Avropa Gənclərinin Yay Olimpiya Festivalının 
başlanmasına 150 gün qalması münasibətilə “Hilton” otelində 
Olimpiya mədəniyyəti və təhsil proqramının təqdimatı keçirilib.

Tədbirdə Prezident Administrasiyası-
nın gənclər siyasəti və idman məsələləri 
şöbəsinin müdiri Yusuf Məmmədəliyev, 
gənclər və idman naziri Azad Rəhimov, 
təhsil naziri Ceyhun Bayramov, 
Azərbaycan Milli Olimpiya Komitəsinin 
(MOK) vitse-prezidenti Çingiz 
Hüseynzadə, MOK-un baş katibi Ağacan 
Abiyev, baş katibin müavini Azər Əliyev, 
dövlət və hökumət rəsmiləri, həmçinin 
Avropa ölkələrinin Azərbaycandakı dip-
lomatik nümayəndəliklərinin təmsilçiləri 
iştirak ediblər. 

Tədbirdə əvvəlcə Avropa Gənclərinin 
XV Yay Olimpiya Festivalına, Olimpiya 
mədəniyyəti və təhsil proqramına həsr 
olunmuş film nümayiş etdirilib. 

Mərasimdə çıxış edən MOK-un vitse-
prezidenti Çingiz Hüseynzadə tədbirin 
Avropa Gənclərinin Yay Olimpiya Festi-
valına 150 gün qalmasına həsr olundu-
ğunu bildirib. O qeyd edib ki, Avropada 
yeni layihə olan Olimpiya mədəniyyəti 
və təhsil proqramı Milli Olimpiya 
Komitəsi, Təhsil, Gənclər və İdman 
nazirlikləri ilə birgə hazırlanıb. Avropa 
Olimpiya Komitəsinin dəstəyi ilə həyata 
keçirilən layihənin böyük əhəmiyyət 
kəsb etdiyini bildirən vitse-prezident 
artıq qitənin 25 ölkəsinin bu layihəyə 
qoşulduğunu qeyd edərək deyib: “Bu 
qəbildən tədbirlər Olimpiya Oyunlarında, 
Yeniyetmələrin Yay Olimpiya Oyunla-
rında məktəblilərin iştirakı əvvəllər də 
təşkil edilib. Ancaq Avropa festivalları 
tarixində belə bir layihə ilk dəfə həyata 
keçirilir. Bununla əlaqədar ekspert qrupu 
yaradılıb. Yaxşı olar ki, xarici ölkələrin 
diplomatik nümayəndələri öz ölkələrində 
bu proqramın yayılmasına, gənclərin 
bu layihəyə cəlb edilməsinə dəstək 
versinlər”.

Gənclər və idman naziri Azad 
Rəhimov Azərbaycanın mötəbər idman 
tədbirlərinə, o cümlədən birinci Avropa, 
IV İslam Həmrəyliyi Oyunlarına, 42-ci 
Ümumdünya Şahmat Olimpiadasına, 
“Formula 1” yarışlarına, Avropa, dünya 
çempionatlarına yüksək səviyyədə ev 
sahibliyi etdiyini deyib. O əmin olduğu-
nu bildirib ki, Avropa Gənclərinin Yay 
Olimpiya Festivalı da ölkəmizdə yüksək 
səviyyədə təşkil ediləcək. “Bu gün 
önəmli bir gündür. Festivalın başlanma-

sına 150 gün qalır. Bu qısa müddətdə 
görüləcək çox iş var. Əminik ki, bu 
mötəbər idman tədbiri də ölkəmizdə 
yüksək səviyyədə keçiriləcək. Bu gün 

Avropa Gənclərinin Yay Olimpiya Festi-
valının başlanmasına 150 gün qalması 
münasibətilə bu mötəbər idman yarışı-
nın talismanları olan Cırtdan və Bəbir 
ictimaiyyətə təqdim edilib. Maskotlar 
cəmiyyətdə böyük maraqla qarşılanıb”, - 
deyə nazir vurğulayıb. 

Nazir əminliklə bildirib ki, talis-
manlar 25 illik ənənəsi olan çoxnövlü 
mötəbər idman yarışında – Avropa 
Gənclərinin Yay Olimpiya Festivalında 
idmançıları qələbələrə ilhamlandıracaq, 
azarkeşlərə xoş anlar bəxş edəcəklər. 
Azad Rəhimov xüsusi vurğulayıb ki, Av-
ropa Olimpiya Komitəsinə üzv olan 50 
ölkədən 49-u festivalda iştirakını artıq 
təsdiq edib. 

Təhsil naziri Ceyhun Bayramov 
Azərbaycan dövlətinin ölkəmizdə digər 
sahələrlə yanaşı, idmana da yüksək 
diqqət və qayğı göstərdiyini qeyd edib. 
O, Olimpiya mədəniyyəti və təhsil 
proqramının Azərbaycanda idmanın və 
təhsilin təbliğində mühüm əhəmiyyət 
kəsb etdiyini vurğulayıb. Nazir bu 
proqramın əsas məqsədinin Avropa 
ölkələrində yeniyetmə və gənclər ara-
sında əməkdaşlığın inkişaf etdirilməsi, 
idmanın, təhsilin, mədəniyyətin, eləcə 

də Olimpiya hərəkatının təbliği olduğunu 
bildirib. 

“layihə çərçivəsində seçilən 49 
məktəbin hər biri Avropanın bir ölkəsinə 
təhkim olunub. Bakı məktəbləri 
təhkim olunduqları Avropa ölkəsinin 
mədəniyyəti, tarixi, milli və müasir 
idman növlərini öyrənəcək, həmçinin 
qardaşlaşmış məktəblərə Azərbaycan 

mədəniyyəti, incəsənəti, idmanı haq-
qında məlumat vermək imkanı əldə 
edəcəklər”, – deyə təhsil naziri əlavə 
edib. Festivalda üç minə yaxın kö-
nüllünün iştirak edəcəyini bildirən 
C.Bayramov bu mötəbər idman yarışı-
nın ölkəmizdə könüllülük hərəkatının 
inkişafına da müsbət təsirini vurğulayıb. 

Təqdimat mərasimi konsert proqramı 
ilə davam edib. 

Olimpiya mədəniyyəti və təhsil 
proqramı Bakıda təşkil olunacaq Avropa 
Gənclərinin Yay Olimpiya Festiva-
lı irsi çərçivəsində keçirilir. Proqram 
Beynəlxalq Olimpiya Komitəsinin 
Olimpiya Həmrəyliyi Fondunun maliyyə 
dəstəyi, Azərbaycan Milli Olimpiya 
Komitəsinin təşkilatçılığı, “Bakı 2019” 
Avropa Gənclər Olimpiya Festivalı 
Əməliyyat Komitəsinin, Təhsil, Gənclər 
və İdman nazirliklərinin köməyi ilə 
həyata keçirilir. Proqramın əsas 
məqsədi Avropa Olimpiya Komitəsinə 
üzv ölkələrin gəncləri arasında təhsili, 
mədəniyyəti, idmanı və Olimpiya 
dəyərlərini təşviq etməkdir.

AZƏRTAC

Prezident İlham ƏLİYEV: 
Cənub Qaz Dəhlizi layihəsi 
Avropanın enerji xəritəsini dəyişdirir

